
Ndugu Mkuu na Mtendaji Mkuu wa Chuo cha Utumishi wa Umma Tanzania Dkt. Henry Mambo;

Mwenyekiti wa Bodi ya Ushauri; 

Naibu Mkuu wa Chuo Mipango Fedha na Utawala;

 Naibu Mkuu wa Chuo Mafunzo;

Mkurugenzi Kampasi ya Dar es Salaam;
Watumishi wa Chuo cha Utumishi wa Umma TanzaniaWanachuo;Wana habari;
Mabibi na Mabwana;

Habari za Asubuhi.

Ndugu Mkuu wa Chuo na Mtendaji Mkuu, awali ya yote ninapenda kumshukuru Mwenyezi Mungu, mwingi wa Rehema kwa kutujalia uzima, nguvu na afya njema kwa kutuwezesha kukutana hapa leo katika siku hii muhimu.  Pia, nitumie fursa hii kutoa shukrani zangu za dhati kwa heshima kubwa mliyonipa kwa kunialika kuwa Mgeni Rasmi katika Uzinduzi wa Shahada ya kwanza katika Chuo cha Utumishi wa Umma Tanzania katika fani za Utunzaji wa Kumbukumbu  Nyaraka na Taarifa pamoja  na Uhazili na Utawala

Nasema asante sana.
Ndugu Mkuu wa Chuo na Mtendaji Mkuu, naomba nikupongeze pamoja na Menejimenti nzima ya Chuo cha Utumishi wa Umma kwa kazi kubwa na nzuri mnayofanya ya kukisimamia Chuo. Serikali inatambua nafasi ya Chuo katika kutoa mafunzo kwa watumishi wa umma katika nyanja mbalimbali yakiwemo mafunzo ya shahada ambayo leo kwa heshima mliyonipa nitayazindua rasmi. 

Aidha, ninafahamu kuwa Chuo cha Utumishi wa Umma Tanzania kilianzishwa kwa Sheria ya Wakala za Serikali Na. 30 ya mwaka 1997 baada ya kuunganishwa kwa Vyuo vilivyokuwaChuo cha Watumishi wa Serikali (Civil Service Training Centre) na Chuo cha Uhazili Tabora (Tabora Secretarial College). Lengo likiwa kusaidia zoezi zima la maboresho katika utumishi wa umma. Pia nawapongeza kwa jitihada za kusogeza huduma karibu zaidi na wananchi, , kwa kuongeza Kampasi za Mtwara, Singida, Tanga na Mbeya, na kukiwezesha Chuo kufanya kazi katika Mikoa Sita ikiwemo Dar es Salaam pamoja na Tabora.

Serikali pia inatambua mchango wa Chuo cha Utumishi wa Umma Tanzania katika kuboresha utumishi wa umma hapa nchini kwa kutoa mafunzo ya muda mfupi naya muda  mrefu, kutoa shauri za kitaalamu pamoja na kufanya tafiti tumizi, pamoja na  kuboresha huduma kuendane na ajenda ya serikali ya kufikia uchumi wa kati ifikapo 2025. 
“””


Ndugu Mkuu wa Chuo, natambua kuwa wazo la kuanzisha shahada hizi lilikuwepo ndani yenu kama Chuo, lakini lilipata msukumo zaidi na Waziri mwenzangu mtangulizi wa Wizara hii (Mh. Angela Kairuki). Hii inatokana na ukweli kwamba Chuo cha Utumishi Tanzania:

(i) Ni chuo pekee kilichobobea na watalaam wa kada hizi mbili katika nchi yetu ya Tanzania, 

(ii) Miundo ya baadhi ya kada hizi ilikuwa haitoi mwanya kwa kuendelea zaidi (hasa kada ya Ukatibu Muhutasi, na

(iii) Mabadiliko ya teknolojia na kuongezeka kwa mahitaji kitaifa na kikanda
Ndugu Mkuu wa Chuo na Mtendaji Mkuu; nawapongeza pia kwa kuendelea kutafuta ushirikiano kutoka kwa baadhi ya Taasisi ndani na nje ya nchi kwa lengo la kuongeza ufanisi hasa katika maeneo ya Utawala, Uongozi na Menejimenti. Mashirikiano kati yenu na Chuo cha Putland kutoka nchi ya Somalia, pia ni muhimu sana katika Chuo chenu kwani ni wakati muafaka wa kujifunza kutoka vyuo vya ndani na nje ya nchi kwa madhumuni ya kubadilishana uzoefu na kuwa sehemu ya suluhisho la changamoto katika Utumishi wa Umma nchini. Mashirikiano ambayo yameanzishwa kwa msaada wa Benki ya Dunia kupiti Ofisi ya Rais Menejimenti ya Utumishi wa Umma ni kielelezo halisi cha kuongezeka kwa uwezo wa Chuo na ni hatua inayostahili kupongezwa.

Ninafurahi kuona jitihada hizi pamoja na mafanikio yaliyopatikana kwamba ni kutokana na ubunifu wenu pamoja na nia thabiti ya serikali kuendelea  kuwezesha Chuo katika kutoa mafunzo kwa Watumishi wa Umma. 
Mtendaji Mkuu, wazo la kuwa na shahada mahsusi kwenye kwenye maeneo ya Ukatibu Muhutasi na Utunzaji Kumbukumbu lilianza na watangulizi wenzangu wa Wizara hii watangulizi wangu Mh. Mary Nagu (mwaka 2015) katika kikao cha TAPSEA Mwanza, na kupewa msukumo zaidi na Mh. Angela Kairuki (mwaka 2016). Mkazo zaidi ulitiwa na Mheshimiwa Makamu wa Raisi wa Jamhuri ya Muungano wa Tanzania Mama Samiah Suluhu wakati wa ufunguzi wa mkutano wa TAPSEA 2017 Dodoma ambao alitangaza rasmi nia ya Serikali kuanza utoaji wa Shahada mbili mahsusi zitakazotolewa na Chuo cha Utumishi wa Umma Tanzania. Kuanzishwa kwa shahadi hizi katika Chuo cha Utumishi wa Umma Tanzania kunatokana na ukweli kwamba:
(i) Chuo kilichopewa dhamana kujengea uwezo serikali utumishi wa umma,

(ii) Ni chuo pekee Tanzania chenye wataalamu waliobobea katika fani hizi,

(iii) Kukidhi mabadiliko ya teknolojia na mahitaji serikali ya awamu ya tano ya kuwa na watumishi watakao saidi kwenye kujenga uchumi wa kati, na hasa maendeleo ya ujenzi wa  viwanda.
Kwa hili nawapongea Chuo  kwa kuweza kutekeleza wito na hitaji hili muhimu kwa kuwa na shahada hizi muhimu kwa utendaji na ufanisi wa serikali unaoendana na wakati.
Ndugu Ndugu Mkuu wa Chuo na Mtendaji Mkuu; nipende pia kuwapongeza na kuwaasa Wanachuo, mliochaguliwa kujiunga na Chuo cha Utumishi wa Umma Tanzania kwamba mmekidhi vigezo vya kitaaluma hivyo mzingatie masomo na kusoma kwa bidii ili muweze kufaulu vizuri, na hatimae kuwa watumishi bora na wenye weledi. 
Ndugu Mkuu wa Chuo na Mtendaji Mkuu nitumie fursa hii pia kushukuru Baraza la Usajili na Mafunzo ya Ufundi na Taaluma (NACTE) pamoja na Tume ya Vyuo Vikuu Tanzania (TCU) kwa kukipa Chuo usajili wa kudumu na kuwawezesha wanachuo wanaojiunga na Chuo cha Utumishi wa Umma Tanzania kusomea masomo haya ya Shahada kuweza kutambulika na kupata mkopo kutoka bodi ya Mikopo ya Elimu ya juu Tanzania kama ilivyo kwa vyuo vingine vya Elimu ya Juu. 
Ndugu Mkuu wa Chuo na Mtendaji Mkuu ,  Serikali inamatarajio makubwa sana na mafunzo haya ya Shahada ya kwanza kwa kuwa ni chachu ya kuwa na Watumishi  wenye weledi na wa mfano wa kuigwa ambao watatekeleza majukumu yao kwa kuzingatia misingi ya maadili katika Utumishi wa Umma. Pia ni matarajio yangu kuwa siku zote Wanachuo hawa watazingatia misingi ya sheria za Utumishi wa Umma na Kanuni zake na kutii sheria za Nchi katika kutekeleza majukumu yao. Mafunzo haya yanawaandaa wanachuo hawa kutambua kazi, haki na wajibu wao ikiwa ni pamoja na kuwa wazalendo na kutunza mali za Umma katika sehemu zao za kazi, kutoa huduma bora kwa kufuata taratibu na miongozo mbalimbali katika Utumishi wa Umma. 

Nafahamu kuwa wanachuo wote  hapa mmepata nafasi hii kwa kukidhi  sifa sitahiki za kitaaluma.  Ni matumaini yangu kwamba  mtatumia fursa hii kusoma kwa bidii na kuonesha nidhamu ya hali ya juu katika masomo yenu, mkijiepusha na makundi yasiyofaa, na  kuepuka  mambo yanayoweza kuwakwamisha kimasomo. Heshimuni waalimu wenu, heshimuni sheria na taratibu zote za  Chuo ili kujiwekea mazingira ya kusoma kwa utulivu.

Ndugu Mkuu wa Chuo na Mtendaji Mkuu ,  kwa kuongeza wigo wa mafunzo hadi ngazi ya  Shahada , ni moja ya mikakati ya Chuo cha Utumishi wa Umma Tanzania katika kuboresha elimu kwa wutumishi wa umma ili kupata watumishi wenye weledi tunapoelekea uchumi wa kati (2025). 
Ndugu Mkuu wa Chuo na Mtendaji Mkuu;  Napenda kutumia fursa hii kutoa wito kwa waajiri wote nchini, katika Taasisi za Umma kuhakikisha wanakitumia Chuo cha Utumishi wa Umma Tanzania katika mafunzo mbalimbali kwa watumishi wao. Pia nawaasa waajiri wote  kuwafanyia  watumishi wapya  mafunzo elekezi mara tu baada ya kuajiriwa kwa mujibu wa Waraka wa Utumishi namba 5 wa mwaka 2011 unaowataka  wwajiriwa kupata mafunzo elekezi ya awali kupitia Chuo cha Utumishi wa Umma Tanzania.

Ndugu Mkuu wa Chuo na Mtendaji Mkuu, katika salamu zako mbali na mafanikio muhimu mliyoyafikia pia umeeleza changamoto mbalimbali ikiwemo uchakavu wa samani, upungufu wa vifaa vya kufundishia, walimu kukosa stadi za kazi kwa vitendo, ufinyu wa eneo la chuo na ufinyu wa bajeti katika kutekeleza majukumu yenu. Niseme tu serikali ya awamu ya tano inayoongozwa na Dkt. John Pombe Magufuli inayo dhamira ya dhati katika kuboresha mazingira ya kazi kwa watumishi. Katika sekta ya elimu pia serikali imedhamiria kuongeza bajeti ya mikopo ya Elimu ya juu kwa mwaka ujao wa fedha hivyo Chuo cha Utumishi wa Umma nacho kitanufaika kwa kuwa umesema kimeshasajiliwa na kutambulika katika Bodi ya Mikopo ya Wanafunzi wa Elimu ya juu. Aidha ombi la kupatiwa eneo la kiwanja kinachopakana na Chuo Kampasi ya Dar es Salaam barabara ya Magogoni, nalichukua na ninaahidi kulifanyia kazi.

Ndugu Mkuu wa Chuo na Mtendaji Mkuu, , kazi kubwa niliyopewa hapa kwa siku ya leo ni kuzindua mafunzo ya Shahada ya kwanza katika fani ya Utunzaji wa Kumbukumbu, Nyaraka na Taarifa, pamoja na Shahada ya fani ya Uhazili. Aidha, kabla ya kumaliza napenda kutoa pongezi zangu za dhati kwako wewe binafsi pamoja na watumishi wote wa Chuo cha Utumishi wa Tanzania kwa kukiendesha Chuo vizuri na kupata mafanikio mazuri. Nawshukuru pia Wanachuo, Waandishi wa Habari na Wageni wote mlioshiriki katika hafla hii ya uzunduzi wa Shahada hizi muhimu katika Utumishi wa Umma.  
Baada ya kusema hayo, kwa  heshima kubwa natamka  kwamba, SHAHADA YA KWANZA KATIKA FANI YA UTUNZAJI WA KUMBUKUMBU, NYARAKA NA TAARIFA , PAMOJA NA SHAHADA KWANZA KATIKA FANI YA UHAZILI  NA UTAWALA KATIKA CHUO CHA UTUMISHI TANZANIA   ZIMEZINDULIWA RASMI. 

ASANTENI KWA KUNISIKILIZA.

